
 

                      Мария Петровна Мохначевская – Марта – Мария 

 

Учуутал күнүгэр 

Учуутал тиэтэйэ – саарайа 

Уруогар сарсыарда барара, 

Оскуола ааннарын арыйа, 

Оҕоҕо билиини барҕара... 

 

Учуутал үөрэҕин бүтэрэн 

Эдэркээн бэйэтэ кэлбитэ, 

Эрэллээх эрчимниин иллэһэн 

Уруогар долгуйа киирбитэ. 

 

Кылааһын хас биирдии оҕотун 

Билсииттэн саҕалыыр уруогун, 

Кэпсэтэр, үөрэтэр, быһаарар, 

Бастакы суолларын таһаарар. 

 

Хаҥатар билиини оҕоҕо, 

Иитиэхтиир үөрэҕи күннэтэ. 

Хонук түүн утуйбат сороҕор, 

Иэйиилээх санаанан сирдэтэр. 

 

Оскуола – үлэлиир эйгэтэ 

Олоҕун бастыҥныыр аргыһа, 

Оҕолор – кылааһын эйэтэ, 

Олоххо атаарар сайыһа. 

 

Учуутал учуутал буолара 

Уһун суол субулла устара. 

Унньуктаах айанын түбүгэ 

Уһуйан үөрэппит түмүгэ. 

 

 

 

 

 

 

 



 

 

 

                                     Маҥнайгы учууталга 

Онтон биһиги оҕо сааска 

Оскуолаҕа барарбыт, 

Ньолобуой диэн кылааска 

Номнуо сэттэ сааастаахпыт. 

     Учууталтан толлорбут, 

     Таҥараҕа тэҥниирбит, 

     Уу чуумпурбут буоларбыт, 

     Тиихэй бөҕө этибит. 

Чүмэчилээх паартабыт, 

Чэрэниилэ турара, 

Сытыы бөрүө тыаһыырбыт 

Саҥа сурук таһаара. 

     Ыскылааттаан ааҕарбыт, 

     Бииргэ биири эбэрбит, 

     Ыраас соҕус буочарбыт 

     Биллибэккэ биһэрбит. 

Хата дьиэҕэ кэлэммит 

Үөрэхтэммит эбиппит – 

Хаһыат ааҕан биэрэммит 

Үөрэр этэ ийэбит. 

     Учууталга махтанабыт, 

     Утарсыбат буоларбыт. 

     Убаастыыры сатыырбыт, 

     Улуу курдук саныырбыт. 

Учууталлыыр идэҕэ 

Уустуктара элбэҕэ, 

Уһуйаанныыр эйгэҕэ 

Уһуйара элбэххэ. 

     Махтанабыт ол иһин, 

     Билигин суоҕун да иһин, 

     Билиибитин хаҥаппыт 

     Маҥнайгы учууталбыт! 

 

 

 

 



 

 

 

 

 

 

 

                                    Учуутал күнүнэн 

Бүгүн үүннэ  кэрэ күн – 

Учууталлар күннэрэ! 

Уоскуйбатах түбүгүн 

Бэлиэтэнэр үөрүүтэ. 

 

Талан ылбыт идэтэ, 

Уһуйарга үлэтэ 

Тарҕатара билиини – 

Учууталга билинии. 

 

Устар олох тухары 

Убаастанар учуутал. 

Махтал, баарбыт тухары, 

Мааны киһи – учуутал! 

 

Нөрүөн – нөргүй буолуохтун! 

Намчы дууһа уйатын 

Киэҥ билиинэн киэргэтэр, 

Кэлэр кэмин ситтэрэр. 

 

Эн сыралаах үлэҕин, 

Этэр – тыынар бэйэҕин 

Эдэр ыччат билинэр 

Эҕэрдэтин тириэрдэр. 

 

Дьиҥнээх киһи – учуутал! 

Дьоллоох киһи – учуутал! 

Уруй – тускул буолуохтун, 

Улуу буола туруоххун! 


